
Prof. dr. SMAIL ČEKIĆ

KAPITALNO DJELO O ČETNICIMA I ČETNIČKOJ PROPAGANDI*
Četiri knjige u dvotomnom izdanju Kulta-B u Sarajevu i Instituta za istraživanje zločina protiv čovječnosti i međunarodnog prava Univerziteta u Sarajevu predstavljaju veoma obimno, kapitalno djelo Dr. Fadila Ademovića. Objavljeno je krajem 2009. pod naslovom “ČETNIŠTVO I ČETNIČKA PROPAGANDA U JUŽNOSLAVENSKIM ZEMLJAMA U DRUGOM SVJETSKOM RATU (1941-1945)“. Podijeljeno je u dva toma i četiri knjige nejednakog obima, u rukopisu koji u cjelini čini oko 80 autorskih tabaka. Prvi tom je objavljen pod naslovom “SUDIONICI VELIKIH OBMANA” i predstavlja gotovo polovinu cjeline rukopisa. Rukopis je veoma opsežnog obima (oko 1.500 strana), podijeljen na dijelove i više manjih odjeljaka, što ga čini privlačnim čitaocu. Uvodni pristup je veoma koncizan, a zadatu temu autor sadržajno oblikuje u svim njenim komponentama.
U naučnom istraživanju primijenjene su sve bitne metode naučnog saznanja, a u iskazima su korišteni odgovarajući naučni pojmovi i terminologija. Evidentno je korištenje bogate i do sada rijetko korištene arhivske građe, kao i odgovarajućeg fonda naučno-teorijskog saznanja. Zahvat postavljenog problema je veoma širok, sa iscrpnom interpretacijom zbivanja i pojava u tom historijskom razdoblju. Ova ogromna studija tretira cjeloviti jugoslavenski prostor u kojem se manifestovao Ravnogorski pokret Draže Mihailovića. Uvodni dio osvjetljava pojavu četništva i propagandu četničke tradicije u južnoslavenskim zemljama do 1941. Kroz materiju podijeljenu u 19 dijelova** izloženi su značajni činjenični i empirijski podaci, uglavnom nepoznati široj javnosti, čak i naučnoj. Mnoštvo raznorodnih izvora u njemu u cjelini osvjetljava zaokruženu sliku Ravnogorskog pokreta, njegove organizacije, te kolaboracije sa okupacionim sistemoma i formacijama njemačkog i italijanskog okupatora, kao i saradnje sa kvislinškim režimima na južnoslovenskom prostoru. Pri tome je akcenat i na propagandnom sistemu Ravne Gore, koji inače nije bio poznat stručnoj, naučnoj i najširoj javnosti. Fadil Ademović i u ovom i u svim drugim dijelovima svoga životnog djela razobličava ravnogorsko četništvo kao krajnje retrogradno i kompromitujuće za velikosrpski nacionalistički program u cjelini.
Podjednako su impresivna i zanimljiva saznanja koja pruža drugi tom (knjige druga, treća i četvrta), pod naslovom “DRAMA ISTORIJSKOG ZAOKRETA”. U drugoj knjizi (“SUMRAK ČETNIŠTVA I NJEGOVE PROPAGANDE”, odnosno “Četnička propaganda iz Velike Britanije prema Jugoslaviji”) su na plastičan način date do sada nepoznate činjenice o tome kako su britanska politika i propaganda u Drugom svjetskom ratu evoluirale od zaštitnika Draže Mihailovića i četništva do odlučne podrške Titu i partizanskom pokretu u Jugoslaviji. Skoro na literaran način predstavljeni su Londonski radio BBC, sistem organizacije ratne propagande i cenzure u tom radiju i drugim sredstvima informisanja, djelovanje Jugoslavenske izbjegličke kraljevske vlade u tim medijima, britanske vlade i njenog predsjednika Vinstona Čerčila, britanskih vojnih misija u Vrhovnom štabu Draže Mihailovića i u štabovima pojedinih četničkih formacija, zatim odnosi među njima, te saznanja do kojih su došli u vezi sa odnosima kolaboracije četničkih komandanata ravnogorskih jedinica sa okupacionim vojnim formacijama. U knjizi su prikazane i vojno-obavještajne službe Velike Britanije i njihova uloga u sagledavanju vojno-političke situacije u južnoslavenskim zemljama i na Balkanu u cjelini. Slikovito je predstavljen i dramatičan historijski zaokret britanske politike sa Vinstonom Čerčilom na čelu, te propagande od zaštitnika Draže Mihailovića i njegovih četnika, koji nisu vodili borbu protiv okupatora i kvislinga nego isključivo protiv partizana, do prenošenja podrške Titu i partizanskom pokretu kao jedinim nosiocima antifašističke borbe na južnoslavenskom prostoru. Čitalac će u toj knjizi pronaći mnogo nepoznatih činjenica o tome kako revizionizam historijske nauke tumači razloge koji su nagnali Čerčila i Britansku vladu na taj korak, kao i autorovo objektivno naučno utemeljeno tumačenje tog historijskog zaokreta.
Mnogo novih saznanja pruža i treća knjiga pod naslovom “ČETNIČKA KOLABORACIJA U AMERIČKOJ OPTICI”. U njoj su predstavljeni svi bitni činioci četničke propagande na tlu Sjedinjenih Američkih Država u periodu 1941.-1945, kao i promjene koje su se ispoljavale u američkoj politici prema monarhističkoj Jugoslaviji i ratnim zbivanjima u njoj, posebno o relacijama i odnosima prema Draži Mihailoviću i četništvu, kao i prema antifašističkoj Narodnooslobodilačkoj borbi Tita i partizana protiv okupatora i kvislinških režima.
Relacija četništva i Sovjetskog Saveza, s obzirom na odnose SSSR-a sa kraljevskom Izbjegličkom vladom u Londonu, predstavljena je u četvrtoj knjizi koja nosi naslov “DIOBE I SUDARI NA BALKANU - propagandne aktivnosti SSSR-a prema Jugoslaviji u Drugom svjetskom ratu”.

U djelu je dat ogroman fond činjenica i podataka zasnovanih na relevantnoj građi o jednom neobičnom fenomenu. Taj fenomen se deklarativno iskazuje kao antifašistička organizacija koja u stvarnosti djeluje u kolaboraciji sa njemačkim i italijanskim okupatorom i u saradnji sa kvislinškim režimima na južnoslavenskom prostoru. Autor vrlo sistematično objašnjava i izlaže taj fenomen četničkog pokreta Draže Mihailovića, koji se samo deklarativno borio za Jugoslaviju kao državnu zajednicu, a u suštini se ta njegova borba svodila jedino na ostvarenje fašističkog projekta o Velikoj Srbiji na štetu i na račun drugih južnoslavenskih naroda (sličnu politiku i praksu je krajem XX stoljeća provodila Srbija i Crna Gora - Savezna Republika Jugoslavija i lično Slobodan Milošević, vođa Velikosrpskog pokreta). Kolaboracionistički odnos četništva i Draže Mihailovića prema okupatorima nije ni najmanje predstavljao bilo kakav sporazum ravnopravnih subjekata nego potpunu podređenost Četničkog pokreta okupacionim formacijama. Ta podređenost i saradnja, koliko je bilo moguće, skrivana je od naroda i članica Antifašističke koalicije. Svi četnički komandanti su bili neposredni saradnici okupatorskim oficirima i vlastima.
Ademovićevo djelo, bez ikakve sumnje, čini inovaciju u literaturi ove vrste o jednoj historijskoj pojavi koja je na svim stranama uzburkavala duhove. I danas se o tome daju različiti, čak i dijametralno suprotni sudovi u javnosti. To se prenosi i u školske udžbenike i obrazovno-vaspitni sistem u kojem se vaspitavaju i obrazuju mlade generacije.
Utoliko više ovo kapitalno djelo zaslužuje punu pažnju stručne, naučne i najšire javnosti na svim južnoslavenskim prostorima. Ono je rezultat 10-godišnjih naučno utemeljenih istraživanja. Na tragu historijskih činjenica i autentičnih dokumenata autor Dr. Fadil Ademović u njemu osvjetljava historijsku genezu, programske ciljeve, kolaboracionističku ulogu i kvislinško djelovanje četništva i Draže Mihailovića u razdoblju od 1941. do 1945. Djelo je zasnovano na relevantnim historijskim izvorima njemačke, italijanske, engleske, američke, zatim NDH (endehazijske), četničke i nopovske (partizanske) provenijencije. Time se u potpunosti čine neosnovanim nastojanja nacionalističke historiografije i srpske velikodržavne ideologije i politike u pokušajima da ignorišu historiju Drugog svjetskog rata, provodeći svojevrsnu reviziju historijske nauke u Srbiji i entitetu Republika Srpska. Ta revizija vrši se falsifikovanjem sadržaja i forme izvornih dokumenata i činjenica, sračunatim na rehabilitaciju i predstavljanje četničkog pokreta Draže Mihailovića kao oslobodilačkog i antifašističkog pokreta.
Naime, od devedesetih godina XX stoljeća sve više se, uglavnom, iz političkih i ideoloških razloga, pojavljuje teza o četničkom pokretu Draže Mihailovića “kao nacionalno-patriotskom pokretu”. Tu su tezu prihvatale političke opcije izrasle na osnovama tog pokreta, kao i dio srpske naučne, stručne i vodeće političke javnosti. Političke opcije izrasle na osnovama tog i drugih kolaboracionističkih pokreta nastoje svim sredstvima da stvore konfuziju, posebno kod mlađih generacija, o tome ko je bio kolaboracionista sa okupatorima, a ko je stvarno vodio borbu protiv okupatora i bio na strani Antifašističke koalicije. Pojedine političke opcije, osjećajući izdaju kao moralni i politički teret svoga postojanja, učinjenu u Drugom svjetskom ratu, istu opravdavaju i pokušavaju pomirenje ratujućih snaga i time je izbrišu iz svijesti ljudi.

Historijska je istina, zasnovana na brojnoj dokumentacionoj građi, da je četnički pokret Draže Mihailovića fašistički, kolaboracionističkog, izdajničkog i zločinačnog karaktera, o čemu nedvosmisleno govore i rezultati istraživanja Dr. Fadila Ademovića. Međutim, bez obzira na tu dokumentaciju i obimnu literaturu mnoga se pitanja svjesno zaobilaze, dosta se uprošteno objašnjavaju, sa neizbježnim političkim kvalifikacijama, itd, pri čemu se svjesno falsifikuju historijske činjenice. Glavno težište je usmjereno na izmjenu ocjene o karakteru NOR-a: poriče se njegova antifašistička i oslobodilačka suština, te nameće stav da je to bio građanski rat. U skladu sa takvim nastojanjima u Srbiji su od 2004. zakonskim mjerama izjednačeni fašisti sa antifašistima - četnici i partizani, izdaju se “Četničke spomenice” i objavljuju sudske presude o rehabilitaciji četničkih zločinaca Draže Mihailovića, čime je ponovo došla do izražaja obmana domaće i svjetske javnosti i izdaja svoga naroda, na čijim je pozicijama bio i ostao četnički pokret Draže Mihailovića. Tako je Srbija jedina zemlja u Evropi i svijetu u kojoj su fašisti izjednačeni sa antifašistima - borcima protiv fašizma.
Brojne političke opcije svoje mjesto u političkom životu traže u osporavanju i negiranju Narodnooslobodilačkog rata 1941.-1945. i poslijeratnog socijalističkog razvoja Socijalističke Federativne Republike Jugoslavije. S tim u vezi, određene političke stranke i neke druge političke opcije da bi odbranile političke i ideološke osnove postojanja, svoju aktivnost usmjeravaju na revalorizaciju kolaboracije, bilo pojedinaca ili pokreta, od kojih četnički pokret Draže Mihailovića ima posebno mjesto. Ukupna aktivnost je usmjerena na kvalifikacije tog pokreta kao antifašističkog i osporavanju njegove saradnje sa okupatorima.

U ostvarivanju tog cilja vrše se mnogi historijski falsifikati, iznose neistine o događajima, osporavaju dokumenti i tumače događaji bez ikakvog oslonca na arhivsku građu. U ime “objektivne” nauke iznose se takve tvrdnje, neistine i netačnosti koje ukupno pitanje čine degutantnim za bilo kakvu objektivnu naučnu raspravu i ocjenu. Interes tekuće politike tih političkih opcija dovodi da se historijski događaji i odnosi proizvoljno tumače, a “historijske istine” plasiraju bez naučne i moralne odgovornosti, ne vodeći računa o stvarnoj istini.

*

*               *

Dr. Ademović, pored brojnih, razmatra i bitno suštinsko pitanje Narodnooslobodilačkog rata i socijalističke revolucije - pitanje karaktera rata 1941.-1945. i, s tim u vezi, daje odgovor na pitanje da li je riječ o građanskom ili oslobodilačkom ratu? Ovo pitanje je i danas aktuelno i o njemu se vode broje rasprave, a u neposrednoj vezi je i sa karakterom rata u Republici Bosni i Hercegovini 1991.-1995.

Naime, Dr Ademović ukazuje na činjenicu da historija građanskih ratova ne poznaje da su takvi ratovi vođeni u okupiranoj zemlji. Narodnooslobodilački pokret se svo vrijeme okupacije odlučno i dosljedno borio protiv okupatorâ, a Četnički pokret zajedno sa okupatorima i drugim kolaboracionistima je sve do sloma okupatorâ vodio borbu protiv Narodnooslobodilačkog pokreta.

Borba protiv okupatorâ i njihovih saradnika za oslobođenje zemlje bila je glavni strateški cilj Narodnooslobodilačkog pokreta. Na toj osnovi je vršeno grupisanje društvenih snaga u dva suparnička tabora: antiokupatorski i okupatorski, odnosno antifašistički i fašistički.

U Jugoslaviji 1941.-1945. postojale su samo dvije ratujuće strane: na jednoj je bio Narodnooslobodilački pokret, a na drugoj svi okupatori Jugoslavije i kolaboracionisti koje je inaugurirao, organizovao, snabdijevao, opremao i podržavao okupator ili koji su nastali u toku rata, bez obzira na njihove međusobne odnose. To je bila linija razgraničenja i mjerilo za nacionalnu izdaju. Narodnooslobodilačka vojska, a ne okupatorske snage, bila je osnovni protivnik četničkog pokreta Draže Mihailovića.

Svi pokreti koji su sa okupatorom vodili borbu protiv Narodnooslobodilačkog pokreta pokušavaju da ospore karakter rata i od oslobodilačkog pretvore ga u građanski rat na prostoru Jugoslavije. To je pokušaj snaga kolaboracije da se spase trajne historijske odgovornosti za nacionalnu izdaju i saradnju sa okupatorom. Imajući u vidu historijske činjenice, na osnovu kojih je i nastalo ovo kapitalno Ademovićevo djelo, kao i tok, oslobodilačke borbe, teza o građanskom ratu ne zaslužuje ozbiljnu polemiku. Apsurdno je govoriti o građanskom ratu u zemlji koju je držao okupator i u kojoj su se nastali kolaboracionistički pokreti svo vrijeme rata, zajedno sa okupatorima, borili protiv Pokreta čiji je glavni cilj oslobođenje zemlje od okupatorâ.

Cilj Narodnooslobodilačkog rata je bio - oslobođenje zemlje. Rat je za sve branioce i oslobodioce bio antifašistički  i oslobodilački. Ratna praksa opovrgava tvrdnje da je to bio građanski rat.

Narodnooslobodilački pokret je jasno formulisao politički i vojni cilj rata: sopstvenim snagama izvojevati oslobođenje zemlje od okupatorâ i ostvariti društveni preobražaj. NOR se razvijao kao jedinstven proces oslobodilačke i revolucionarne borbe. Dvije magistralne komponente rata - nacionalno-oslobodilački ciljevi i zadaci omogućili su široko okupljanje rodoljubivih snaga. Socijalni ciljevi davali su jači podsticaj borbi, istrajnost i prodornost. Obje komponente su krčile puteve ka ostvarenju krajnjeg ratnog cilja.

Okupatori su, navodi Dr. Ademović, oružana dejstva u Jugoslaviji tretirali kao građanski rat, prikrivajući pravo stanje stvari. I četnici su tvrdili da je to građanski rat. Rukovodstvo četničkog pokreta i njihovi komandanti na terenu su stalno insistirali da se oružani sukobi u Jugoslaviji 1941.-1945. predstave kao građanski rat. Smatrali su da se samo u tom slučaju Angloamerikancima pruža mogućnost da se umiješaju i uspješno intervenišu u korist nacionalističkih i zločinačkih snaga. Četnička propaganda je stalno isticala da su im taj rat nametnuli komunisti. Time su pravdali svoju saradnju sa okupatorima i kvislinzima. I u emigrantskoj literaturi zastupano je to gledište okupatora i četnika. Takvu tezu su zastupali i pojedini oficiri iz misije zapadnih Saveznika pri četničkim štabovima.

U svim četničkim glasilima u toku i nakon Drugog svjetskog rata, u četničkoj emigraciji i na području Jugoslavije, sve do danas, prisutna je, tvrdi Dr. Ademović, teza da je u Jugoslaviji od 1941. do 1945. vođen građanski rat. Na toj osnovi su četnici optuživali komuniste, kako su nazivali čitav partizanski pokret, da njima navodno nije bilo stalo do oslobođenja okupirane zemlje i kako su bili samo slijepi izvršioci naloga Kominterne sa ciljem da se domognu vlasti.

U nastojanju da odgovori na pitanje je li rat u Jugoslaviji 1941-1945. građanski, kako ga je tumačila četnička propaganda, ili oslobodilački, Dr. Ademović s pravom konstatuje da je to pitanje suštinsko i može biti tema naučnih rasprava istraživača koji se bave historijom ratova, aktuelizuje se i u političkim borbama za osvajanje vlasti, te da je i političko pitanje. Pitanje: građanski ili oslobodilački rat pokreću, aktuelizuju i nameću nasljednici i pristalice četničkog pokreta i formacija koje su sarađivale sa fašističkim okupatorima. Oni nastoje da opravdaju svoju kolaboraciju i da se rehabilituju. Računaju da to postižu tumačenjem da je u pitanju građanski rat. U toj sferi oni lome koplja sa nasljednicima, saradnicima oslobodilačkog rata i baštinicima antifašističkih tradicija.

O tome da li je u Jugoslaviji vođen građanski ili oslobodilački rat objavljena je značajna naučna literatura i mnoga svjedočenja. Brojni naučnici istraživači, kao i neposredni učesnici tih događaja, kao što je, pored ostalih Miloš Minić, koji je 1946. zastupao optužnicu u procesu protiv 24 ratna zločinca, saradnika okupatora i izdajnika, sa Dražom Mihailovićem na čelu, podastiru raznovrsnu argumentaciju, na osnovu koje se pouzdano može utvrditi da je riječ o oslobodilačkom ratu. Jedan broj historičara je, nažalost, napustio svoje ranije gledište i svrstao se na stranu onih koji smatraju da je Narodnooslobodilački rat bio građanski rat. Među takvima su i neki marksistički “autoriteti” u nauci iz socijalističkog perioda, kao što je i najpoznatiji jugoslavenski historičar Profesor Branko Petrović, koji neposredno uoči smrti u knjizi “SRBIJA U DRUGOM SVETSKOM RATU 1939.-1945.” (Beograd, 1992.) zapostavlja oslobodilačku suštinu NOR-a, a građanskom ratu dalje primarno mjesto, zastupajući tezu da je NOR bio građanski rat pod okupacijom.
Znatan broj današnjih historičara u Srbiji zastupa i razrađuje predratne teze Dr. Veselina Đuretića o građanskom ratu i postojanju dva srpska antifašistička pokreta, od kojih jedan pasivni - četnički, a drugi aktivni - partizanski, te preusmjerava antifašizam i pere vlastitu prošlost, kako piše sociolog Todor Kuljić, “preko antikomunizma se rasterećuju domaće kvislinške i fašističke struje iz prošlosti i predstavljaju kao patriotske i antitotalitarne”.

Mnogi historičari, domaći i strani, u djelima koja su nastala u minulih šest decenija, posebno oni neopterećeni predrasudama, političkim ambicijama i vannaučnim razlozima, jedinstveni su u ocjeni da je u Jugoslaviji pod okupacijom u Drugom svjetskom ratu jedino NOP uspio da formira  snažne oružane formacije - NOV i POJ. Te snage su ratovale na tlu Jugoslavije od 1941. godine do kraja rata protiv oružanih snaga dviju od tri sile Osovine - Njemače i Italije, kao i i protiv svih drugih okupatora pridruženih Osovini, uključivši njihove  kvislinške marionetske režime i domaće saradnike.
O navedenim i drugim pitanjima argumentovano govori Dr. Fadil Ademović u djelu “ČETNIŠTVO I ČETNIČKA PROPAGANDA U JUŽNOSLAVENSKIM ZEMLJAMA U DRUGOM SVJETSKOM RATU (1941-1945)”, koga vam sa posebnim zadovoljstvom preporučujemo.
Ovo kapitalno djelo toplo preporučujemo naučnoj i široj javnosti iz više razloga, a posebno iz sljedećih: 
- prvo, na osnovu relevantnih činjenica o Četničkom pokretu Draže Mihailovića pouzdano se može utvrditi povezanost ideoloških, političkih, taktičkih i operativnih ciljeva tog pokreta u Drugom svjetskom ratu sa osnovnim “strateškim ciljevima srpskog naroda”, odnosno srpskog velikodržavnog projekata (države Srbije i Crne Gore - Savezne Republike Jugoslavije) na kraju XX stoljeća. Naime, relevantne činjenice pokazuju i potvrđuju kontinuitet velikosrpske ideologije, politike i prakse, fašističkog i genocidnog karaktera, koji je posebno izražen prema Bosni i Hercegovini - osvajačkim (agresorskim) ratom protiv Bosne i Hercegovine i genocidom nad Bošnjacima;
- drugo, ova tema i predmetna problematika je, nažalost, i danas aktuelna u Bosni i Hercegovini, gdje, pored ostalog, javno, u skladu sa ideologijom, politikom i praksom Četničkog pokreta Draže Mihailovića, djeluju fašističke organizacije.

Događaji, a posebno osvajački ratovi protiv Bosne i Hercegovine i genocid u Drugom svjetskom ratu i na kraju XX stoljeća, nas obavezuju da izvučemo historijsku pouku i poruku i doprinesemo trajnom razvijanju i jačanju antifašizma u Bosni i Hercegovini. Upravo i ovo kapitalno djelo Dr. Fadila Ademovića ima, pored ostalog, i taj cilj.
* Izlaganje povodom promocije knjige “ČETNIŠTVO I ČETNIČKA PROPAGANDA U JUŽNOSLAVENSKIM ZEMLJAMA U DRUGOM SVJETSKOM RATU (1941-1945)”, Dr-a Fadila Ademovića, Sarajevo 18. mart 2010.


** Riječ je o sljedećim dijelovima: Slom Kraljevine Jugoslavije i fašistička okupacija zemlje; Postanak Ravnogorskog pokreta i drugih četničkih centara u Srbiji i izvan Srbije 1941; Začeci organizovanja i specifičnosti u načinu proširivanja Ravnogorskog pokreta u okvirima cijele zemlje; Karakteristike Ravnogorskog pokreta kao vojne i političke organizacije; Ravnogorski pokret kao vojna organizacija; Ravnogorski pokret kao politička organizacija; Programska osnova četničkog pokreta i njegove propagande; Strategija nacionalne propagande u Ravnogorskom pokretu; Javna glasila u funkciji četništva, kvislinških vlasti i okupacionog sistema; Propagandne instrukcije u sukobu sa praksom; Četnička propaganda i kolaboracija Ravnogorskog pokreta sa okupacionim i kvislinškim snagama; Propaganda u funkciji prijetnji kao oblika terora i prijetnja kao strateška komponenta propagande; Propaganda kao prethodnica i pratilac zločina i genocida; 1943.; Operacija “Weiss” i početak kraja četničkih formacija; Pročetnička inicijativa među Muslimanima kao promuslimansa četnička politika; Pokušaj startegijske inovacije Ravnogorskiog pokreta i poslijeratnog uređenja Jugoslavije; Antipropaganda četništva i njegove ideologije: tako se krunio ugled četnika u narodu; Strategija protivurječnosti Draže Mihailovića i Ravnogorskog pokreta; Izdavačka produkcija i propaganda namijenjena rehabilitaciji saradnje četnika Draže Mihailovića sa okupatorima i kvislinzima.

